IZAZOVI DRUŠTVENIH VEZA
Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike na Pravome putu.
Uzvišeni Allah u Kur'anu časnom opominje: ''Danas ćemo usta njihova zapečatiti, pa će nam njihove ruke govoriti i njihove noge svjedočiti o onome što su radili.'' (Ja-Sin, 65.)
Braćo moja u Dini Islamu! Od stvaranja prvog čovjeka pa sve do danas najvažniji način komunikacije među ljudima je bio govor. Zbog toga su islamski učenjaci posebnu pažnju skretali na jezik. Podsticali su na zikr i lijepe riječi, kojima se stiču Allahova milost i nagrada pa i naklonost ljudi, ali su isto tako i upozoravali na loše posljedice jezika ukoliko bude korišten u loše svrhe. U tom smislu vrlo često su spominjali hadis u kome Poslanik, s.a.v.s., poručuje: ''Zaista čovjek izgovori riječ, ne pridajući joj značaj, a njome izazove Allahovu srdžbu pa bude bačen u Vatru.'' (Buharija) 

Međutim, u ovom vremenu ubrzanih tokova primjećujemo da se situacija u pogledu komunikacije stalno mijenja, te da se ona drastično promijenila u odnosu na period života našeg Poslanika, s.a.v.s. Razvojem savremene tehnologije te osnivanjem društenih mreža današnja komunikacija se uglavnom sa jezika prebacila na prste, pa tako danas neki ljudi više govore svojim prstima nego li jezicima.  

Ta revolucija u komunikaciji ujedno je i znak približavanja vremena o kome govori naš Poslanik, s.a.v.s. Naime, udaljena mjesta su se približila a barijere srušile, tako da danas čovjek može da čuje i vidi svog sagovornika iako je on hiljadama kilometara daleko. I dok su za takve susrete prije bili potrebni dani, sedmice pa i mjeseci, danas je dovoljna samo jedna sekunda. To je zaista jedna velika blagodat koju treba iskoristiti. Naravno, ona se može i ne iskoristiti, kao što se može i zloupotrijebiti. 
Iz tog razloga pozivam sebe i vas da svoje telefone, računare i laptope koristimo racionalno, da nam oni budu sredstvo za održavanje kontakata sa porodicom, familijom i prijateljima, sredstvo za promovisanje dobra, pomaganje ljudima i širenje istine te sredstvo za sticanje znanja, vještina i korisnih informacija. 

A nipošto da budu sredstvo za gubljenje vremena, odnosno za vođenje beskorisnih rasprava, ogovaranje ili širenje laži. Jer vi dobro znate kada informacija ode na internet da ona za čas obiđe cijeli svijet i da može da izazove teške i nesagledive posljedice. Prije su informacije stizale samo do malog broja ljudi. Međutim, danas stižu do skoro svakog čovjeka, a na svijetu je osam milijardi ljudi. Problem nije u tome što će ljudi da dobiju i prošire informacije, već što će za njima da se povedu. To, naravno, može da bude dobro ako ljudima šaljemo korisne i istinite informacije. Ali i jako loše ako im šaljemo štetne i lažne informacije. 

Na to nas upozorava i naš Poslanik, s.a.v.s., kada kaže: ''Ko poziva na dobro imat će nagradu svih onih koji ga budu slijedili a da se njima ništa ne umanji od nagrade. A ko poziva na zlo imat će grijeh svih onih koji ga budu slijedili a da se njima ništa ne umanji od grijeha.'' (Muslim)

Slijedeća opasnost, koja se krije u korištenju društvenih mreža, ogleda se u tome što je za današnje ljude jako važno da ih neko vidi ili primjeti. Na tom putu oni ne biraju ni sredstva ni načine, niti ih je uopće briga za tim što se blamiraju. Bitan je samo broj onih koji će ih vidjeti i njihove postove, slike ili videe lajkovali. I hajd što blamiraju sebe, već što blamiraju druge. Njima je to možda smiješno, ali za živote i zdravlje drugih ljudi je jako opasno. A opasno je i za njih same. Prije svega što će za tu blamažu odgovarati pred Dragim Allahom na Sudnjem danu. Jer, ČAST je jedna od pet zaštićenih vrijednosti u Islamu, a ono što je haram u stvarnome svijetu, haram je i na internetu. 

S tim u vezi, želim da ukažem na još jedan problem koji je prisutan u komunikaciji među ljudima a posebno na društvenim mrežama, a to je lažno predstavljanje ili korištenje lažnih profila. Drugim riječima, vođenje dvostrukog života. Mnogi ljudi u sebi nose dvije ličnosti, što ustvari govori o njihovom psihičkom poremećaju. Pred jednim ljudima govore jedno, a pred drugima sasvim drugo. U stvarnom životu su ugledne, poštene i čedne osobe a u virtualnom svijetu razvratne, nemoralne i perverzne. Ono što pod svojim imenom ne smiju da kažu ili objave, to govore ili tipkaju pod lažnim profilima. 
S toga opominjem sebe i vas! Odgovarat ćemo za svaku riječ, nebitno da li je mi izgovorili ili napisali i sasvim svejedno da li je mi objavili pod svojim imenom ili pseudonimom ili, pak, lažnim profilom. Sve se snima, zapisuje i pamti. A dovoljno je to što nas Gospodar svjetova vidi.
A On poručuje i upozorava: ''(Čovjek) ne izusti ni jednu riječ a da pored njega nije prisutan Onaj koji bdije.'' (Qaf, 18.)
Molim Dragog Allah da nam podari pameti i mudrosti, pa da Njegove blagodati koristimo na ispravan način i u hairli i korisne svrhe. Amin.  

